
					Prawfddarllenwyd y dudalen hon
	
Llofruddion chwerwon a chas—iawn oeddynt,

Yn nyddiau Elias;

Teryll fileiniaid diras,

Gorthrechawl, treisiawl eu tras.



Melldigedig, ddieflig ddau,

Chwyddog, a drwg fucheddau.



Hen ormesiaid anniwair eu moesau ,

Tra llewaidd oeddynt trwy eu holl ddyddiau,

Dreigiau anwadal a drwg eu nwydau,

Llawnion o halawg frudiawg fwriadau,

Hwy roddent achles i ddiles ddelwau,

Rhai trawswyrawg, yn rhoi eu trysorau

A mawr ddyhewyd i'w hanmhur dduwiau,

Aur â llawrydd ro'ent ar eu hallorau;

Ah ! ynfydion gweigion gan—gwrthnysig,

Ac halogedig eu golygiadau.



Berwi mewn gwŷn a bariaeth—y byddent,

A baeddu'r freniniaeth,

Gorfodent, gwysient yn gaeth

Iuddewon i audduwiaeth.



Ffromwyllt y gwnaent offrymu—i ddelwau

Eiddilon y fagddu;

Ond gweision cyfion Duw cu

Laddent, yn lle'u coleddu.



Jezebel, tra'n oesi bu—lywyddai

I ladd a gorthrymu,

Gwnai ddig fileinig flaenu

Gyda'r diawl yn gadr o'i du.

